
NË EMËR TË POPULLIT 

 

                                                                                                                                                     

      GJYKATA SUPREME E KOSOVËS - kolegji i përbërë nga Kryetari i Gjykatës Enver Peci, 

kryetar kolegji, Nesrin Lushta dhe Shukri Sylejmani, anëtarë, me bashkëpunëtoren profesionale 

Mirlinda Mejzini, procesmbajtëse, në çështjen penale kundër të pandehurit F.D., për shkak të 

veprës penale shtytje në kryerjen e veprës penale vrasje e rëndë nga neni 147 par.1 nënpar.4 

lidhur me nenin 24 të KPK, vepës penale vrasje në tentativë nga neni 146 lidhur me nenin 20 dhe 

23 të KPK, duke vendosur lidhur me kërkesën për mbrojtje të ligjshmërisë të mbrojtësit të 

pandehurit F.D., paraqitur kundër aktvendimit të Gjykatës Themelore në Ferizaj - Departamenti i 

krimeve të rënda PKR.nr.155/2015 të datës 24.11.2017 dhe aktvendimit të Gjykatës së Apelit të 

Kosovës, PN1.nr.2156/2017 të datës 6.12.2017, në seancën e kolegjit të mbajtur më datë 

22.12.2017, mori këtë: 

 

 

 

A  K  T  GJ  Y  K  I  M 

 

 

 

      Refuzohet si e pabazuar kërkesa për mbrojtje të ligjshmërisë e mbrojtësit të pandehurit F.D., 

paraqitur kundër aktvendimit të Gjykatës Themelore në Ferizaj - Departamenti i krimeve të 

rënda PKR.nr.155/2015 të datës 24.11.2017 dhe aktvendimit të Gjykatës së Apelit të Kosovës, 

PN1.nr.2156/2017 të datës 6.12.2017. 

 

 

 

A r s y e t i m 

 

 

      Gjykata Themelore në Ferizaj - Departamenti i krimeve të rënda, me aktvendimin 

PKR.nr.155/2015 e datës 24.11.2017, të pandehurit F.D., për shkak të veprës penale shtytje në 

kryerjen e veprës penale vrasje e rëndë nga neni 147 par.1 nënpar.4 lidhur me nenin 24 të KPK, 

vepës penale vrasje në tentativë nga neni 146 lidhur me nenin 20 dhe 23 të KPK, i ka vazhduar 

masën e paraburgimit në kohëzgjatje prej 2 (dy) muaj e cila do të llogaritet nga data 24.11.2017 

deri më datë 23.1.2018. Masa e paraburgimit i është vazhduar në bazë të nenit 187 par.1 

nënpar.1.1 dhe 1.2, pika 1.2.3 të KPPK. 

       

      Me aktvendimin Gjykatës së Apelit të Kosovës - Departamenti për Krime të Rënda PN1.nr. 

2156/2017 e datës 6.12.2017, është refuzuar si e pabazuar ankesa e mbrojtësit të pandehurit dhe 

është vërtetuar aktvendimin e ankimuar. 

       

 



      Kundër këtij aktvendimi, kërkesë për mbrojtje të ligjshmërisë ka ushtruar mbrojtësi i të 

pandehurit F.D., av. E.Sh., për shkak të shkeljes së ligjit penal dhe shkeljes esenciale të ligjit të 

procedurës penale, me propozim që Gjykata Supreme e Kosovës të anuloi aktvendimin e 

gjykatës së shkallës së parë dhe të dytë, të ndërprehet masa e paraburgimit ndaj të pandehurit ose 

t’i caktohet ndonjë masë tjetër alternative e paraparë me ligj dhe ate arrestin shtëpiak.  

 

      Në kërkesë për mbrojtjen e ligjshmërisë, mbrojtësi kryesisht thekson se i pandehuri i ka 

kaluar 7 vite në paraburgim dhe nuk dihet se kur do të përfundojë kjo procedurë penale pasi që 

mungon akteri kryesor i cili supozohet të ketë kryer veprën penale të vrasjes dhe i cili ndodhet 

jashtë vendit, se të pandehurit janë duke iu shkelur të drejtat elementare me që nuk mundet t’i 

shfrytëzojë të drejtat e tij të cilat iu takojnë të burgosurve tjerë si vizitat shtëpiake të tij, se 

qëndrimi edhe më tutje në masën e paraburgimit është shkelje e të gjitha të drejtave themelore të 

përcaktuara si me akte vendore e poashtu edhe me konventat ndërkombëtare dhe përbën shkelje 

themelore të parimit për gjykim të drejtë si dhe suprimon parimin e prezumimit të pafajësisë. 

   

      Prokurori i Shtetit i Kosovës, me shkresën KMLP.III.nr.96/2017 e datës 19.12.2017, ka 

propozuar që kërkesa për mbrojtjen e ligjshmërisë e mbrojtësit të pandehurit të refuzohet si e 

pabazuar. 

 

       Gjykata Supreme e Kosovës në seancën e kolegjit, i shqyrtoi shkresat e lëndës, vlerësoi 

pretendimet e kërkesës, dhe gjeti se: 

 

      - kërkesa për mbrojtjen e ligjshmërisë nuk është e bazuar. 

 

      Sipas vlerësimit të kësaj Gjykate pretendimet e mësipërme janë të pabazuara ngase në këtë 

çështje penalo juridike nga shkresat e lëndës, kryesisht nga kallëzimi penal, procesverbalet mbi 

marrjen në pyetje të dëshmitarëve, si dhe provat tjera të mbledhura në bazë të cilave është ngritur 

aktakuza rezulton se ekziston dyshimi i bazuar se i pandehuri është kryrës i veprës penale, me 

çka janë plotësuar kushtet ligjore nga neni 187 par.1 nënpar.1.1 të KPPK për vazhdimin  e 

paraburgimit, kurse a do të argumentohen këto fakte do të vlerësohet në fazat e mëtejme të 

procedurës penale.  

      Gjithashtu, kjo Gjykatë vlerëson se ka bazë ligjore për vazhdimin e paraburgimit konform 

nenit 187 par.1 nënpar.1.2 pika 1.2.3 të KPPK-së, duke pasur  parasysh  peshën e rëndë të veprës 

penale, mënyrën e kryerjes së veprës penale, rrethanat dhe ambientin në të cilat është kryer vepra 

penale, e sidomos faktin se ende janë të acaruar marrëdhënien në mes të familjes së pandehurit 

F.D. dhe familjes së të ndjerit B.K., lë të besohet se me lëshuarjen e të pandehurit në liri mund të 

vijë deri te përsëritja e veprës penale. 

      Andaj, nga arsyet e mësipërme, kjo gjykatë vlerëson se në rastin konkret nuk ka shkelje 

thelbësore të dispozitave të procedurës penale, sepse si gjykata e shkallës  së parë e po ashtu 

edhe ajo e shkallës së dytë kanë bërë vlerësimin dhe arsyetimin e duhur, dhe në bazë të 

vlerësimit të tillë, kanë nxjerrë aktvendimet duke dhënë edhe arsyet të mjaftueshme, të cilat si të 

drejta i pranon edhe kjo Gjykatë. 



      Nga sa u parashtrua dhe në kuptim të nenit 437 të KPPK-së, u vendos si në dispozitiv të këtij 

aktgjykimi. 

